
Ymateb i argyfwng digartrefedd

Housing Justice Cymru a Sefydliad Bevan  
yn annog creu cartrefi ar dir eglwysig segur 

Fel rhywun oedd wedi treulio dros 20 mlynedd ym maes 
lletygarwch yn gosod eiddo hunanddarpar i ymwelwyr, bu’n 
rhaid i ninnau gau ein drysau pan ddaeth y pandemig bum 
mlynedd yn ôl. Ond gan fod ein busnes wedi ei gofrestru gan y 
Cyngor Sir, ychydig ddyddiau ar ôl cyhoeddi’r clo mawr, daeth 
neges SOS gan Gyngor Gwynedd yn dweud eu bod yn chwilio 
am ‘lety mewn argyfwng’. Roedd angen llety ar gyfer gweithwyr 
allweddol yn ogystal â’r rhai oedd yn byw mewn safleoedd 
carafannau hamdden yn y sir, gan fod y rheini hefyd wedi gorfod 
cau. Fe wnaethon ni ymateb yn gadarnhaol ar y pryd, a dros 
gyfnod o flwyddyn gwelsom nifer o   bobl yn mynd a dod – pobl 
oedd wedi bod yn byw ym mharc gwyliau Hafan y Môr wrth ein 
hymyl, trydanwyr yn dod i wneud gwaith cynnal a chadw, nyrsys 
yn ‘cysgodi’ a gofalwyr yn y gymuned oedd wedi dod o’r tu allan 
i’r sir i helpu oherwydd y galw. 

Pan ddaeth cyfnod y clo i ben, cysylltodd y Cyngor Sir eto gan 
ddweud bod ganddynt deuluoedd digartref oedd angen llety 
am rai wythnosau, tra oedd y Cyngor yn cael hyd i eiddo newydd 
iddynt ar gyfer y tymor hir. Dros y pedair blynedd diwethaf, 
gwelsom deuluoedd yn mynd ac yn dod o’r tri eiddo sydd gennym 
i’r pwrpas yma, a bron yn ddieithriad, wrth i un teulu adael, 
byddai teulu arall yn cyrraedd y diwrnod wedyn. 

Efallai ein bod dan yr argraff mai pobl wedi colli eu cartrefi am 
beidio talu rhent yw’r rhelyw o’r rhain. Ond dros y blynyddoedd 
daethom i sylweddoli bod yna gymaint o resymau gwahanol pam 
yr oedd teuluoedd yn eu cael eu hunain heb do uwch eu pennau. 
Weithiau, mae’r argyfwng oherwydd trychineb ar yr aelwyd, 
yn sgil tân, neu ddifrod oherwydd llifogydd. Gwelsom bobl yn 
cyrraedd acw wedi i’r Cyngor ddod o hyd i asbestos yn eu tai, neu 
beryglon eraill allai effeithio ar iechyd y deiliaid. Weithiau, mae 
landlord yn penderfynu ymddeol a gwerthu’r eiddo, neu fod y 
Cyngor wedi canfod nad oedd yr eiddo’n cydymffurfio â safonau 
iechyd a diogelwch. Oherwydd prinder eiddo dros dro, ar adegau 
bu’n rhaid gwahanu teuluoedd i ystafelloedd gwely a brecwast, 
gydag un rhiant a’r plant mewn un tŷ, a’r rhiant arall mewn eiddo 
gwahanol.

Gwelsom bobl yn cyraedd acw dan amgylchiadau gwahanol 
hefyd. Weithiau, mae mam a’i phlant yn dianc o aelwyd dreisgar 

ac yn chwilio am loches. Dro arall, bydd gan rai broblemau iechyd 
meddwl sy’n golygu eu bod wedi methu gofalu amdanynt eu 
hunain a thalu’r rhent. Yn aml gwelsom deuluoedd yn cyraedd 
mewn tacsi, a’u holl eiddo ym mŵt y car. Mae bob amser yn 
ddirdynnol gweld plant yn cyrraedd lle dieithr, eu holl eiddo mewn 
bag bin du, yn wynebu ysgol newydd, ac wedi gorfod gadael eu 
ffrindiau wrth adleoli. Golygfa gyfarwydd oedd gweld rhieni, 
pedwar o blant a’u hanifeiliaid anwes yn cyrraedd un o’n tai – 
cŵn, cathod a chwningod, i gyd yn dod yn eu tro. Yn ôl ystadegau’r 
Cynghorau Sir, mae’r pwysau ar yr adrannau digartrefedd yn 
cynyddu o flwyddyn i flwyddyn, gyda mewnfudwyr a ffoaduriaid 
yn ychwanegu at y galw am gartref a lloches.

Da oedd darllen yr erthygl isod ym Mwletin Polisi diweddaraf 
Cytûn, a diolchwn am waith Housing Justice Cymru yn y  
maes hwn.

Tybed oes gennym fel capeli ac eglwysi eiddo y gellid ei addasu 
a’i ddefnyddio i bwrpas lleihau digartrefedd? Yn naturiol, mae 
angen eiddo sydd wedi ei ddodrefnu’n llawn gan fod y sawl sydd 
angen llety mewn argyfwng fel arfer angen cartref lle mae pob 
dim yn ei le yn barod. Efallai fod hyn hefyd yn gyfle i ni fod yn 
fwy effro i’r realiti fod cynifer o bobl heb le parhaol i fyw, a pha 
gefnogaeth fedrwn ni ei chynnig i’r teuluoedd hyn.

Aled Davies

Mae’r nifer uchaf erioed o aelwydydd 
yng Nghymru yn byw mewn llety dros 
dro – 1 ym mhob 215 o aelwydydd. Bydd 
llawer ohonynt yn byw mewn llety sy’n 
anaddas i’w hanghenion am gyfnodau 

hir. Yr hyn sydd ei angen arnynt yw cartref 
diogel, fforddiadwy. Fodd bynnag, mae 
yna brinder cartrefi cymdeithasol a 
chymunedol ac mae darparu cartrefi 
newydd yn broses araf.

Un o nifer o rwystrau i’w cyflenwi yw 
diffyg safleoedd ar gael yn y mannau lle 
mae’r mwyaf o angen cartrefi. Mae llawer 
o’r tir a nodir mewn Cynlluniau Datblygu 

YN CYNNWYS Y GOLEUAD A SEREN CYMRU

https://www.cytun.co.uk/bwletin-polisi-ebrill-mai-2025
https://unsplash.com/photos/man-and-woman-sitting-on-sofa-in-a-room-e92L8PwcHD4

Mae Rhestr Gwylio’r Byd 2025, sef llawlyfr diweddaraf y mudiad 
Open Doors UK, bellach ar gael. Ynddo rhestrir y 50 gwlad lle 
mae’n costio fwyaf i ddilyn Crist yn 2025, ac mae’n cynnwys y 
canlynol:

•	 gwybodaeth fanwl a phwyntiau gweddi penodol ar gyfer pob 
un o’r 50 gwlad

•	 map Rhestr Gwylio’r Byd a throsolwg byd-eang
•	 straeon grymus gan Gristnogion sy’n cael eu herlid
•	 lluniau ysbrydoledig a llawer mwy.

Mae’r llawlyfr hwn yn llawn gwybodaeth ac anogaeth i’ch helpu i 
gysylltu â’r eglwys sy’n cael ei herlid ac i weddïo dros aelodau o’n 
teulu sy’n wynebu erledigaeth.

Gallwch archebu hyd at 30 o gopïau yn rhad ac am ddim drwy 
ddilyn y ddolen hon I wefan Open Doors UK: https://www.
opendoorsuk.org/products/product/wwl25-top-50-welsh/

Am fwy na 30 copi, ffoniwch Open Doors ar 01993 460 015 neu 
anfonwch e-bost at: jims@opendoorsuk.org. 

Jim Stewart
Arweinydd Cysylltiadau Eglwysig, Cymru 

Open Doors UK & Ireland (www.opendoorsuk.org)

Rhestr Gwylio’r Byd 2025

Housing Justice Cymru a 
Sefydliad Bevan yn annog creu 
cartrefi ar dir eglwysig segur 
(parhad o dudalen 1)

Clawr yr adroddiad yn dangos ailddatblygu ysgoldy Eglwys y Bedyddwyr Heol Albany, Caerdydd

Lleol yn anaddas; nid yw mewn ardaloedd 
o angen mawr, neu nid yw’r perchennog 
am ei ryddhau i’w ddatblygu. Cost tir yw’r 
ffactor mwyaf sy’n pennu a yw cynlluniau 
datblygu yn hyfyw ai peidio.

Mae adroddiad newydd gan Sefydliad 
Bevan, Cwmpas a Housing Justice 
Cymru, sy’n aelod o Cytûn, yn ystyried 
ffyrdd amgen o ddod o hyd i fwy o 
safleoedd ar gyfer cartrefi cymdeithasol a 
chymunedol. Mae’n archwilio’r potensial 
o ran cartrefi mewn safleoedd sy’n eiddo 
i gymunedau ffydd nad ydynt efallai 
bellach yn addas i’w diben presennol 
neu, mewn llawer o achosion, sydd eisoes 
yn segur – rhywbeth y mae Housing 
Justice Cymru wedi eiriol drosto ac wedi’i 
alluogi trwy eu Prosiect Ffydd mewn Tai 
Fforddiadwy.

Mae’r awdur, Wendy Dearden, yn 
amcangyfrif bod gan dir ac adeiladau sy’n 
eiddo i gymunedau ffydd yng Nghymru 
y potensial i ddarparu mwy na 1,300 o 
gartrefi drwy ailddatblygu addoldai segur 
ac adeiladau cysylltiedig a chreu bron 
i 5,500 o gartrefi drwy ryddhau tiroedd 
sy’n perthyn i gymunedau ffydd.

Mae’r adroddiad yn canolbwyntio ar 
botensial y mannau hyn i ddarparu 
cartrefi, ond mae manteision ehangach 
hefyd o ganfod defnydd newydd iddynt. 
Unwaith y bydd yn colli ei ddiben, gall 

adeilad ddadfeilio’n sydyn a mynd â’i 
ben iddo. Gall hyn yn ei dro arwain at 
ganfyddiadau negyddol gan y gymuned a 
sbarduno cylch o ddirywiad.

Mae’r adroddiad yn archwilio’r 
anawsterau ymarferol sydd yn rhwystro 
gwireddu gweledigaeth o’r fath, ac 
yn gwneud argymhellion sut i wneud 
mwy o ddefnydd o’r mannau hyn drwy 
newidiadau mewn polisi, cyllido ac 
arferion y sector cyhoeddus. Mae’r 
argymhellion yn cynnwys:

• 	 creu sefydliad i weithredu fel asiant 
trydydd parti strategol i berchnogi 
dros dro fannau sydd â’r potensial i 
gael eu hailddatblygu ar gyfer darparu 
cartrefi

• 	 tîm ymgynghorol i Gymru gyfan i 
sefydlu dichonoldeb dechreuol y 

cyfleoedd hyn a rhoi arweiniad i 
reolwyr eiddo a thimau datblygu

• 	 contractio strategol i wasgaru’r risg 
ynghlwm wrth ailddatblygu safleoedd 
mwy cymhleth

• 	 hyblygrwydd yn y caniatâd i 
ailddatblygu mannau penodol, wrth 
weithio ger adeiladau hŷn, sy’n aml 
o arwyddocâd hanesyddol, ac o 
ran safonau Llywodraeth Cymru ar 
gyfer cartrefi cymdeithasol pan fo 
cynlluniau’n cynnwys ailddatblygu 
safleoedd sy’n bodoli eisoes

• 	 dylai Llywodraeth Cymru ddarparu 
mwy o gyllid cyfalaf ar gyfer cynlluniau 
tai fforddiadwy sy’n rhoi diben newydd 
i safleoedd sy’n bodoli eisoes

• 	 ymagwedd gydgysylltiedig gan y 
sector cyhoeddus i gefnogi potensial 
safleoedd segur.

http://www.opendoorsuk.org

Bonhoeffer
Pan enillodd y ffilm Conclave, sy’n adrodd hanes dychmygol 
ethol Pab newydd yn y Fatican, gymaint o glod ac o wobrau 
yn seremoni’r Oscars eleni, datganodd colofnydd ffilmiau 
un o bapurau newydd Llundain, ‘Mae Duw yn ôl’. Os oedd 
angen cadarnhad o hynny, cafodd ffilm arall ac iddi gefndir 
crefyddol ei rhyddhau’n ddiweddar, sef 
Bonhoeffer. Y tro hwn, adrodd hanes go-
iawn y mae’r ffilm, ac yn benodol, hanes 
un o ddiwinyddion amlycaf a mwyaf 
blaengar yr Almaen yn ystod hanner 
cyntaf yr ugeinfed ganrif, sef Dietrich 
Bonhoeffer.

Gweinidog Lutheraidd a diwinydd 
academaidd oedd Bonhoeffer, ac 
mae tua phymtheg o lyfrau o’i waith 
eu cyhoeddi, nifer ohonynt ar ôl ei 
farwolaeth yn 1945. Profodd llawer 
ohonynt i fod yn ddylanwadol iawn, ac 
y maent yn dal yn boblogaidd heddiw, 
nid yn unig ymysg pregethwyr a 
diwinyddion, ond ymhlith amrywiaeth 
eang iawn o bobl trwy gyfrwng tua 
phump ar hugain o ieithoedd gwahanol. 
Ymysg ei gyfrolau mwyaf adnabyddus 
y mae The Cost of Discipleship a Letters 
and Papers from Prison. Roedd hefyd 
yn heddychwr o argyhoeddiad cadarn, 
ac y mae’r ffilm yn ein harwain at ei 
benderfyniad, wedi llawer o hunanymholi dwys, i gefnogi 
cynllwyn i ladd Hitler. Yn 1943, ac yntau’n 39 oed, cafodd ei ddal 
gan y Natsïaid a’i ddienyddio, bum mis cyn i’r rhyfel ddod i ben. 
Cyn hynny, bu’n pregethu’n eofn yn erbyn Hitler a’r Natsïaid, gan 
lawn sylweddoli ei fod yn peryglu ei fywyd ei hun. Roedd yn ŵr 
eithriadol o ddewr, ac mae’n dda gweld bod ei hanes yn cael 
ei gyflwyno o’r newydd eleni, wyth deg o flynyddoedd ar ôl ei 
farwolaeth.

Perthyn i’r ffilm lawer o wendidau, ac y mae’r beirniaid wedi 
bod yn barod iawn i dynnu sylw atynt. Mae a wnelo rhai o’r 
cwynion â’r modd y mae’r sgript yn gwyro oddi wrth y ffeithiau 
hanesyddol yn aml, ac mae honno’n feirniadaeth ddigon teg. 
Er enghraifft, doedd Bonhoeffer ddim yn un o arweinwyr y 
cynllwyn yn erbyn Hitler, fel y caiff ei bortreadu yn y ffilm; dim 
ond sefyll ar yr ymylon yr oedd mewn gwirionedd. Ond, wrth 
gwrs, gellid dadlau bod unrhyw gynhyrchiad o’r fath yn rhwym 
o newid rhywfaint ar yr hanes o dro i dro er mwyn yr effaith 
ddramatig. 

I mi, rhyw bethau bach oedd yn codi gwrychyn. Yn un peth, mae’r 
ddeialog yn sathredig ac ystrydebol ar adegau: bron na allwch 
chi adrodd y geiriau cyn i’r cymeriad eu llefaru ambell dro, 
oherwydd mae’r cwbl mor amlwg. Ac a oedd pobl yn y 1940au 
yn dweud, ‘Going forward …’? Ymadrodd sy’n perthyn i 20au’r 
unfed ganrif ar hugain yw hwnnw, siŵr o fod! Ar ben hynny, mae 
dewis cael yr actorion i siarad Saesneg ag acenion Almaenaidd 
ffug yn ddyfais henffasiwn heddiw. Gwell fyddai cael y ddeialog 
mewn Almaeneg gydag is-deitlau, neu gael y cyfan mewn 
Saesneg naturiol. Trueni hefyd na fyddem wedi cael mwy o 
hanes personol Dietrich Bonhoeffer – ar wahân i’r golygfeydd 
gor-sentimental ar y dechrau – ac o leiaf ryw gyfeiriad at ei 
gyfraniad enfawr i feddwl Cristnogol yr ugeinfed ganrif.

Ond fe grëwyd y ffilm gyda phwrpas a neges gyfoes mewn 
golwg, ac y mae ynddi rybuddion pwysig. Fel y gwyddom, fe 
gododd Natsïaeth allan o dlodi a thrueni’r Almaen yn y 1920au 
a’r 1930au, a chafodd anniddigrwydd y bobl ladmerydd 
carismataidd yn Adolf Hitler. Llwyddodd i’w hargyhoeddi fod 

yna ddosbarthiadau penodol o fewn y 
gymdeithas oedd yn gyfrifol am gyflwr 
gwael y genedl, yn bennaf oll yr Iddewon. 
Peth peryglus yw caniatáu i arweinydd 
gael ei ddyrchafu’n eilun gan ei ddilynwyr, 
a hynny’n gwbl ddigwestiwn. Does dim 
angen inni edrych ymhell am enghreifftiau 
o hynny heddiw! A meddyliwn am dwf 
dychrynllyd yr adain dde eithafol mewn 
sawl gwlad ar draws Ewrop ar hyn o bryd, 
gan gynnwys yr Almaen. 

Pwyslais arall sy’n ganolog i stori’r ffilm 
yw cyfrifoldeb Eglwys Iesu Grist i ddweud 
y gwir yn wyneb pob anwiredd, a sefyll 
gyda’r gwir, costied a gostied. Pan oedd 
prif eglwys yr Almaen yn cefnogi celwydd 
gwenwynig Hitler, neu o leiaf yn cadw’n 
dawel, sefydlodd Bonhoeffer, Martin 
Niemöller ac eraill yr Eglwys Gyffes er 
mwyn diogelu neges Iesu Grist, a’r Beibl 
drwyddo draw: bod Duw yn galw arnom 
i amddiffyn y gwan a’r gorthrymedig. 
Ymysg dywediadau mwyaf adnabyddus 

Bonhoeffer y mae’r geiriau hyn: ‘Nid yn unig y mae ar y gwan 
angen y cryf, ond ni all y cryf fodoli heb y gwan.’

Gyda’i holl ddiffygion, mae Bonhoeffer yn ffilm werth ei gweld, a 
bydd yn siŵr o roi digon inni i fyfyrio arno a’i drafod yn ein hoes 
gythryblus ni.

Glyn Tudwal Jones
Caerdydd

Eglwysi yr Annibynwyr: Seion,  
Aberystwyth a Bethel, Tal-y-bont

ac
Eglwysi y Bedyddwyr:  

Bethel, Aberystwyth a Horeb, Penrhyn-coch

GOFALAETH NEWYDD

CYFLE NEWYDD

HER NEWYDD

Mae aelodau’r eglwysi uchod yn awyddus i estyn galwad i

WEINIDOG AMSER LLAWN
i’w gwasanaethu a’u harwain i’r dyfodol gyda’r nod o

hyrwyddo’r dystiolaeth Gristnogol yn eu bro.

 Paratowyd pecyn gwybodaeth cynhwysfawr ar gyfer 
darpar ymgeiswyr.

Cysyllter drwy e-bost neu alwad ffôn er mwyn  
derbyn manylion.

 E-bost: eirianmevans@gmail.com
Ffôn: 01970 832473

https://bonhoefferfilm.com/?gad_source=1&gbraid=0AAAAApuwRrRJYrpiO1bVAcjbDmmtltoRV&gclid=CjwKCAjwp8--BhBREiwAj7og1wuOWLqCEpdXecq8w1CsFFmCYv48FNQdaIGO8RRtoKQPYRPX2LV9JBoCo60QAvD_BwE
mailto:eirianmevans%40gmail.com?subject=

Dim organydd? – Dim problem!
Wrth i niferoedd yr addolwyr edwino 
mewn llawer o gapeli ac eglwysi ar hyd a 
lled Cymru, mae llawer o gynulleidfaoedd 
erbyn hyn yn wynebu’r broblem o fod 
heb organydd i gyfeilio mewn oedfa. 
Dros y blynyddoedd diwethaf bu rhai’n 
defnyddio traciau cefndir ar gryno-
ddisg – cyfeiliant organ a phiano i donau 
cyfarwydd. Fe ryddhaodd Undeb yr 
Annibynwyr gryno-ddisg â 30 o donau 
arnynt, a chyhoeddwyd pecyn o gryno-
ddisgiau No Organist? No Problem! gan 
gwmni cyhoeddi Kevin Mayhew, sy’n cael 
ei werthu yng Nghymru gan Gyngor yr 
Ysgolion Sul. 

Ond wrth i dechnoleg chwarae’r cryno-
ddisgiau hynny ddiflannu’n raddol, 
mae’n dda medru cyhoeddi bod yna 
wefan ar gael sy’n cynnig traciau cefndir 
o dros fil o donau cyfarwydd – a hynny 
yn rhad ac am ddim. Yma ceir tua 500 
o donau sydd i’w gweld yn Caneuon 

Ffydd. Ar wefan gobaith.cymru ceir yr 
holl donau sydd allan o bob hawlfraint 
yno i’w lawrlwytho, yn rhad ac am ddim. 
Maent yno mewn 3/4 fformat gwahanol 
– organ draddodiadol, piano syml neu 
fand eglwys. Paratowyd yr adnodd hwn 
gan weinidog Bedyddiedig o Awstralia, 
a aeth ati i greu dolenni rhwng geiriau 
Caneuon Ffydd a’r tonau perthnasol. 

Maent ar gael ar fformat MP3 i’w 
lawrlwytho yn rhad ac am ddim 
i’ch cyfrifiadur. Rhoddir dewis i chi i 
lawrlwytho ffeil un ai gyda chyfeiliant 
organ, piano neu sŵn band llawn. Cliciwch 
ar yr emyn perthnasol ac fe’ch arweinir 
at y tonau sydd ar gael i’w lawrlwytho. 
Noder y bydd angen i chi gofrestru (yn 
rhad ac am ddim) y tro cyntaf, ac o hynny 
ymlaen cewch fynediad hawdd i bob un 
emyn-dôn. Ewch i https://gobaith.cymru/
cyfeiliant-iw-lawrlwytho/ i gofrestru a 
chael mynediad i’r holl donau, a hynny’n 
rhad ac am ddim.

Hefyd, ar wefan smallchurchmusic.com 
ceir dros fil o donau wedi eu rhestru yn 
nhrefn yr wyddor. Cliciwch ar y ddolen i’w 
gweld: https://www.smallchurchmusic.
com/Tune_List-New.php. Mae modd 
dewis tôn yn ôl mesur yn ogystal; cliciwch 
ar y ddolen i weld y mesurau gwahanol: 
https://www.smallchurchmusic.com/
Meter_List-New.php

Ar wefan hymnary.org ceir detholiad 
o donau, emynau a bywgraffiadau 
emynwyr o Gymru:
tonau: https://hymnary.org/
search?qu=all%3Awelsh%20in%3Atune
emynau: https://hymnary.org/
search?qu=all%3Awelsh%20in%3Atext
bywgraffiadau: https://hymnary.
org/search?qu=all%3Awelsh%20
in%3Aperson

Ar wefan http://cristnogaeth.cymru/
emynau-a-chaneuon/ cewch drawsolwg 
o’r gwahanol ffynonellau sy’n cynnig 
adnoddau emynyddol yn Gymraeg. Yn 
eu plith ceir adran o dros gant o emynau 
plant gwreiddiol wedi eu recordio gan 
Andy Hughes ac sydd ar gael ar Youtube 
– adnodd gwych i ysgolion Sul.

Emynau newydd ar  
wefan gobaith.cymru
Mae 11 emyn newydd wedi eu hychwanegu at https://gobaith.
cymru/ yn ystod y dyddiau diwethaf hyn, gydag 16 emyn arall ar 
y ffordd o fewn yr wythnosau nesaf. 
Yn eu plith y mae un emyn gwreiddiol Cymraeg newydd gan 
Casi Jones ar gyfer Gŵyl Ddewi, ambell gyfieithiad Cymraeg 
newydd o emynau traddodiadol a nifer o gyfieithiadau Cymraeg 
o ganeuon mawl cyfoes diweddar. 
Dyma’r rhai sydd wedi eu huwchlwytho’n ddiweddar. Sgroliwch 
i lawr i’r adran ‘Caneuon Diweddaraf’ ar ein tudalen hafan er 
mwyn eu gweld:
Rhyfeddol Dduw a Chreadigol Un (Casi M Jones)
O Ysbryd Glân y bywiol Dduw / O Spirit of the living God (James 
Montgomery, 1771–1854)
Oen ein Duw / Lamb of God (David Funk, Jason Ingram, Matt 
Redman)
Mawr wyt, ein Iôr / Great Are you Lord (Jason Ingram, David 
Leonard, Leslie Jordan)
Fy ngweddi, Iôr, yw cael tyfu’n awr / I asked the Lord that I might 
grow (John Newton 1725–1807)
O Wele (Cân F’enaid, Cân) / Behold (Then Sings my Soul)  
(Joel Houston)

Pan Drechwyd Marwolaeth / Death Was Arrested (Adam Kersh, 
Brandon Coker, Heath Balltzglier, Paul Taylor Smith)
Fy Nuw yw f’Angen Oll / My God is All I Need (Fiona Aghajanian, 
Harrison Druery, Jaywan Maxwell, Jonny Robinson, Rich 
Thompson, Ruth Harms Calkin a Tiarne Tranter)
Salm 42 / Psalm 42 (Jonny Robinson a Triane Tranter)
Llawen Gân / Song of Joy (Doug Horley a Mark Read)
Os ydych chi wedi cyfansoddi neu gyfieithu emyn, cofiwch fod 
croeso i chi ei anfon atom i’w gynnwys ar y wefan. Anfonwch yr 
emynau at: delythwyndavies@hotmail.co.uk

https://gobaith.cymru/cyfeiliant-iw-lawrlwytho/
https://gobaith.cymru/cyfeiliant-iw-lawrlwytho/
smallchurchmusic.com
https://www.smallchurchmusic.com/Tune_List-New.php
https://www.smallchurchmusic.com/Tune_List-New.php
https://www.smallchurchmusic.com/Meter_List-New.php
https://www.smallchurchmusic.com/Meter_List-New.php
http://hymnary.org
https://hymnary.org/search?qu=all%3Awelsh%20in%3Atune
https://hymnary.org/search?qu=all%3Awelsh%20in%3Atune
https://hymnary.org/search?qu=all%3Awelsh%20in%3Atext
https://hymnary.org/search?qu=all%3Awelsh%20in%3Atext
https://hymnary.org/search?qu=all%3Awelsh%20in%3Aperson
https://hymnary.org/search?qu=all%3Awelsh%20in%3Aperson
https://hymnary.org/search?qu=all%3Awelsh%20in%3Aperson
http://cristnogaeth.cymru/emynau-a-chaneuon/
http://cristnogaeth.cymru/emynau-a-chaneuon/
mailto:delythwyndavies%40hotmail.co.uk?subject=

Dechrau Canu, Dechrau Canmol 
Sul, 30 Mawrth, am 6:45yh – Sul y Mamau

Bydd Nia Roberts yn dathlu Sul y Mamau yn ardal Wrecsam, bro 
Eisteddfod Genedlaethol 2025. Cawn fwynhau gwledd o ganu 
mawl o Gymanfa Gyhoeddi’r Brifwyl yng Nghapel Bethlehem, 
Rhosllannerchrugog. A bydd perfformiadau hudolus gan Osian 
Wyn Bowen a grŵp lleisiol C.Ô.R.

Caniadaeth y Cysegr
Sul, 30 Mawrth, am 7:30yb a 4:30yp

Amrywiaeth o emynau yng nghwmni Allan R. Jones

Oedfa Radio Cymru
Sul, 30 Mawrth, am 12:00yp
Oedfa dan ofal Catrin Haf Williams, Caerfyrddin

‘Fe’i dywedaf eto, 
llawenhewch’

‘Am hynny, fy nghyfeillion, anwyliaid yr 
wyf yn hiraethu amdanynt, fy llawenydd 
a’m coron, safwch yn gadarn fel hyn yn 
yr Arglwydd, fy nghyfeillion annwyl.’ 
(Philipiaid 4:1)
 
Y tro diwethaf, fe wnaethon ni edrych ar y 
ffyrdd y mae’r Ysbryd yn gweithio i ddwyn 
ei lawenydd i aeddfedrwydd ynom. 
Wrth ddarllen ymlaen ym mhennod 
4 o’r Epistol at y Philipiaid, fe welwn 
ffactorau eraill ar waith, a pherthynas 
symbiotig llawenydd â thangnefedd. Fe 
welwn fod yr hyn sy’n gymorth i ffurfio 
tangnefedd ynom hefyd yn cynyddu ein 
llawenydd, a bod achosion llawenydd yn 
arwain at gynnydd mewn tangnefedd a 
bodlonrwydd. 
 
Peidio â phryderu 
Gan adeiladu ar yr hyn y mae eisoes wedi 
ei ddweud, yr anogaeth naturiol nesaf 
gan Paul yw ar i ni beidio â phryderu. 
Edrychwch yn ôl dros adnodau 1–5, ac 
fe welwch ddau reswm penodol pam 
na ddylem ildio i bryder, sef bod yr 
Arglwydd yn agos, a bod ein henw yn llyfr 
y bywyd. Fe â ymlaen hefyd i roi cymorth 
ymarferol sut i ddelio ag achosion pryder, 
drwy weddi a diolchgarwch, a’r addewid 
o’r tangnefedd dwyfol i’n gwarchod.

Bydd mwy i’w ddweud am beth yw pryder, 
a sut y mae’n dwyn ein tangnefedd, wrth 
edrych yn benodol ar y ffrwyth hwnnw. 
Ond am y tro, mae’n ddiddorol nodi fod y 
siars yma’n berthnasol hefyd i lawenydd. 
Meddyliwch amdano fel rhyddhad: ‘Ond 
i chwi sy’n ofni fy enw fe gyfyd haul 
cyfiawnder â meddyginiaeth yn ei esgyll, 
ac fe ewch allan a llamu fel lloi wedi eu 
gollwng.’ (Malachi 4:2)
 

Trwy weddi ac ymbil 
‘Ond ym mhob peth gwneler eich 
deisyfiadau yn hysbys i Dduw trwy weddi 
ac ymbil.’ (Philipiaid 4:6)

Fel plant i Dduw, mae am ffurfio’r reddf 
ynom i droi ato gyda’r pethau, bach 
a mawr, sy’n tueddu i wneud i’r galon 
bryderu. Y darlun sy’n dod i’m meddwl 
yw plentyn bach yn dysgu balansio ar 
feic. Mae’r cywiriadau’n fawr a thrwsgwl 
i ddechrau, nes bydd y corff yn meithrin y 
ddawn o wneud cywiriadau bach mewn 
da bryd sy’n ei gadw rhag syrthio.

Un o’n ffaeleddau pennaf yw nad ydym 
yn dysgu ein pobl sut i weddïo. Mae yna 
bwyslais ar ei bwysigrwydd, ac fe wthiwn 
yr hyn a elwir yn adnoddau, ond sut i 
weddïo – pryd wnaethoch chi dderbyn 
dysgeidiaeth ar hyn yn ddiweddar, neu 
erioed? Fyddai gennych ddiddordeb 
mewn ysgol weddi? Cysylltwch â’r 
golygyddion i roi gwybod!
 
Hyn gyda diolchgarwch 
Yn ogystal â meithrin yr arfer o droi 
at Dduw yn wastadol, daw’r siars i 

wneud hynny ‘ynghyd â diolchgarwch’. 
Enghraifft dda arall o sut mae’r Ysbryd 
am ein hadnewyddu ar ddelw Crist yw 
ei fod am ffurfio’r ymagweddu cywir 
ynom. Nid mynnu fod yn rhaid diolch am 
bob peth, ond aralleiriad bron o’r ganfed 
salm mai ‘diolchgarwch’ yw’r pyrth i 
mewn i’w gynteddau.

Beth sy a wnelo hyn â llawenydd? 
Does ond rhaid cyferbynnu ‘Di-olch’ 
anniolchgar, ag ‘Www, DIOLCH!’ llawen. 
Mae’r galon lawen yn ddiolchgar, ac 
enaid diolchgar bob tro yn llawen.
 
Canlyniad yw tangefedd Duw yn 
gwarchod 
‘A bydd tangnefedd Duw, sydd goruwch 
pob deall, yn gwarchod dros eich 
calonnau a’ch meddyliau yng Nghrist 
Iesu.’ (Philipiaid 4:7)

Nid dim ond addewid yw’r adnod hon, 
ond canlyniad yr hyn y mae Paul wedi ein 
dysgu yma. Fe ddywedwn fwy am hyn 
pan fyddwn yn edrych yn fwy penodol 
ar dangnefedd. Am y tro, ystyriwch 
sut mae’r anogaeth yn adnodau 8–9 
ynghyd â thangnefedd yn arwain at ein 
llawenydd, ac yn gwarchod y llawenydd 
hwnnw.
 
Rhaid cofio mai UN ffrwyth yr Ysbryd 
sydd yna, a bod iddo sawl agwedd. 
Mae’n ymddangos fel petai llawenydd 
a thangnefedd yn gyd-ddibynnol ac yn 
tarddu o’r un man.
 
Yng nghanol byd o helbul fel yr ydym 
ar hyd o bryd, cofiwch nad yw ein 
llawenydd yn tarddu o’n hamgylchiadau, 
ond yn hytrach oddi wrth yr Arglwydd: 
‘Llawenhewch yn yr Arglwydd; fe’i 
dywedaf eto, llawenhewch.’

Hywel Rhys Edwards
Y Deheubarth

O’r galon

Cliciwch ar y poster uchod er mwyn gweld yr adnoddau sydd ar y wefan, neu ewch i www.gair.cymru

Undod Cristnogol mewn Byd sy’n Chwalu  
Eglwysi ynghyd ym Mhrydain ac Iwerddon – myfyrdodau ar gyfer y Grawys

Cysylltiadau Rhyng-ffydd

Darlleniad

Diarhebion 8:1–3

Myfyrdod
Yn ystod yr Wythnos Weddi dros Undod 
Cristnogol eleni buom yn myfyrio ar 
arwyddocâd Credo Nicea, a sut gall y 
datganiad ffydd hwn ein helpu i ledaenu 
Newyddion Da yr Efengyl yn y gymdeithas 
amrywiol a geir heddiw. 

Datblygiad cadarnhaol yn y canrifoedd 
ers Cyngor Nicea yw dangos mwy o 
barch wrth ymwneud â chrefyddau eraill 
a gwerthfawrogi’n well y doethineb a 
rennir gennym ac y gallwn ei gynnig 
gyda’n gilydd ar faterion moesol a 
moesegol. Hefyd, cafwyd mwy o 
gydweithio a chyfrifoldeb ar y cyd dros 
faterion rhyddid crefydd neu gred i bawb. 

Yn amlwg, mae llawer mwy o waith i’w 
wneud yn y maes hwn. Mae’r cynnydd a 
adroddwyd yn ddiweddar mewn gwrth-
Semitiaeth ac Islamoffobia, yn ogystal â 
dulliau eraill o amharchu neu ddangos 
gelyniaeth tuag at ffydd, ac eithrio’r ffydd 
Gristnogol, yn dangos bod angen mwy 
o ymdrech yng ngwaith cysylltiadau 
rhyng-ffydd. 

Yn ystod helyntion Awst 2024 gwelsom 
ymdrechion i ddefnyddio ein ffydd 
Gristnogol fel arf i danio anoddefgarwch 
a hyd yn oed ymosodiadau yn erbyn 
cymunedau crefyddol eraill. Un o’r prif 
themâu yn y ddeialog eciwmenaidd a 
ddilynodd y profiad hwn oedd ein pryder 
cyffredin am y ffordd yr oedd ein ffydd 
yn cael ei hecsbloetio a’i chamliwio, a’r 
canlyniadau dinistriol i’n cymdogion 
mewn cymunedau ffydd eraill o ran eu 
hymdeimlad o ddiogelwch a pherthyn. 
Cyhoeddodd arweinwyr a grwpiau 

eglwysig ddatganiadau’n condemnio’r 
iaith casineb a’r bygythiadau, gan 
herio’r modd yr oedd y ffydd Gristnogol 
yn chael ei chamliwio a mynegi undod 
â chymunedau crefyddol eraill. 
Gwerthfawrogwyd y rhain yn fawr gan 
arweinwyr crefyddau eraill, gan eu helpu 
nhw i dawelu meddwl eu cymunedau. 

Wrth wrando ar arweinwyr cymunedau 
lleol a gafodd eu heffeithio gan helyntion 
Awst 2024, lle roedd perthynas rhyng-
ffydd gref yn bodoli yn lleol gwelsom 
ei bod yn elfen ganolog yn ymateb y 
gymuned, gan roi sylfaen yn aml ar 
gyfer ymgysylltu ehangach. Clywsom 
bryderon hefyd, lle nad oedd perthynas 
o’r fath yn bodoli neu’n fwy cyfyngedig, 
fod pobl yn ei chael yn anodd gwybod ble 
i ddechrau rhoi cymorth mewn cyfnod o 
argyfwng. 

Ar adeg o bwysau cynyddol ar gysylltiadau 
rhyng-ffydd, gwerthfawrogwyd y 
cyfleoedd a gafwyd drwy ddeialog 
eciwmenaidd i wynebu’r ansicrwydd a’r 
sensitifrwydd gyda’i gilydd. Mae gwaith 
undod Cristnogol yn rhoi sylfaen gref i 
ymgysylltu â phobl o grefyddau eraill. Ac 
mae rhannu ein ffydd Gristnogol yn y byd 
cyhoeddus amrywiol yn amlwg yn cael ei 
gryfhau pan fyddwn yn siarad â’n gilydd. 
A gallwn brofi bod ein ffydd ein hunain yn 
cael ei chryfhau wrth inni ddangos parch 
tuag at eraill pan fyddwn yn ymwneud â 
nhw.

Cwestiynau ar gyfer myfyrio a thrafod
•	 Pa ansoddeiriau fyddech chi’n eu 

defnyddio i ddisgrifio cysylltiadau 
rhyng-ffydd yn eich cyd-destun lleol 
ar hyn o bryd?

•	 Beth yw rhai o’r prif rwystrau neu 
fygythiadau i gysylltiadau rhyng-ffydd 
yn eich cyd-destun chi?

•	 Ydych chi’n teimlo’n hyderus wrth 
siarad am eich ffydd â rhywun o 
grefydd wahanol? Os nad ydych, beth 
yw eich pryderon?

Gweithredu
•	 Rhestrwch y materion y mae 

cymunedau ffydd yn cydweithio 
arnynt ar hyn o bryd yn eich ardal. 
Ydych chi’n teimlo bod hyn yn 
adlewyrchu’n ddigonol ein gofal 
cyffredin dros anghenion y gymuned? 
Os nad ydyw, pa gamau y gellid eu 
cymryd i ehangu’r ymgysylltu hwnnw?

•	 Ystyriwch y strwythurau a’r berthynas 
sydd ar waith ar hyn o bryd i gefnogi 
deialog rhyng-ffydd yn eich cyd-
destun chi. Ydy’r rhain yn ddigonol? Os 
nad ydynt, ble mae cyfleoedd yn cael 
eu colli?

•	 Nodwch ddigwyddiad a gynhelir gan 
gymuned ffydd arall y gallech fod 
yn bresennol ynddo i helpu i sefydlu 
cysylltiadau newydd?

Gweddi
Dduw pawb, 
agor ein calonnau a’n meddyliau 
i ddoniau pobl o grefyddau eraill. 
Helpa ni i ymgysylltu â nhw mewn 
chwilfrydedd parchus
a rhannu ein ffydd a’n profiadau ein 
hunain yn hael. 
Gweddïwn am rwydweithiau o 
berthnasoedd rhyng-ffydd cryf
a fydd yn arwydd o obaith yn ein 
cymunedau
ac yn ein helpu i greu’r amodau
lle gall pawb ffynnu
a theimlo’u bod yn perthyn.
Amen.

WYTHNOS 4

http://gair.cymru
http://gair.cymru/y-brenin-ar-gefn-asyn
https://ctbi.org.uk/resources/

Cipolwg ar genhadaeth yn Japan

Ym mis Tachwedd y llynedd, fe fues i yn 
Japan ar daith o amgylch y capeli yn 
nwyrain y wlad. Roedd y Parch. Richard 
Brunt, Llundain, a minnau yno yn 
cynrychioli Eglwys Bresbyteraidd Cymru 
fel rhan o daith wedi ei threfnu dan nawdd 
Eglwys Bresbyteraidd Singapore (EBS). 
Yn rhan o’r cwmni yr oedd Charles a Molly 
Chua a fu’n genhadon o Singapore yn 
Abertawe ymhlith cymuned ryngwladol 
y myfyrwyr yno tan yn ddiweddar. Ceir 
gwaith cenhadol dan adain EBS mewn 
nifer o wledydd ac un ohonynt yw Japan. 
Cychwynnwyd cenhadaeth gan eglwysi 
eu henaduriaeth Saesneg yno yn 2011, 
sef yr EPJM (English Presbytery Japan 
Missions), i roi cymorth i’r capeli a’r 
sefydliadau Cristnogol yn Japan. Hon 
oedd blwyddyn trychineb y tswnami 
mawr a’r angen mawr yno i gysuro ac i 
gefnogi ac ailadeiladu.  

Mae sefyllfa Cristnogaeth yn Japan yn 
destun gweddi. Yn ôl yr ystadegau, nid 
yw’r wlad, a’i phoblogaeth o 126 miliwn, 
wedi ei chyrraedd gan yr efengyl.1 Dim 
ond ymhlith pobl y Shaikh o Bangladesh, 
gyda phoblogaeth o 135 miliwn, y mae 
llai o bobl wedi eu cyrraedd â’r efengyl, 
a dim tystiolaeth Gristnogol yn eu plith.

Mae llai na 1% o’r wlad yn Gristnogion, 
felly fe all hi fod yn unig iawn i 
weinidogion ac i genhadon yno. Mae criw 
EPJM yn gweithio er mwyn rhoi cymorth 
i’r arweinwyr hynny. Mae Cristnogion o 

Singapore yn mynd draw i Japan drwy’r 
flwyddyn er mwyn helpu’r capeli gyda 
digwyddiadau, gwaith plant, cenhadu 
a llawer iawn mwy. Maent wedi bod yn 
fendith mawr i nifer o’r gweinidogion 
a’r gweithwyr yno, drwy gynnig seibiant 
iddynt. 

Roedd ein taith ni ychydig yn wahanol 
i’r arfer gan ein bod ni yno er mwyn 
gweld y gwaith i gyd ac nid i dreulio ein 
hamser mewn un capel yn unig, fel y mae 
tîm EPJM fel arfer yn ei wneud. Golygai 
hyn ein bod ni wedi cael cyfle arbennig 
i weld y gwaith yn ei gyfanrwydd ac yn 
medru gweld pa mor fendithiol oedd 
cael tîm EPJM yno wedi bod iddynt dros 
y blynyddoedd.  

Dyma rai o uchafbwyntiau’r daith i mi: 

Sendai, y capel yng nghysgod y cerflun
Mi gyrhaeddom ni Sendai wedi taith ar 
y bullet train o Tokyo. Wrth deithio at 
y capel yn Sendai fe basion ni gerflun 
anferthol o Bwdha. Mae cerflun Sendai 
Daikannon yn mesur 92  metr o uchder! 
Mae hynny fel pump a hanner Big Ben 
ar ben ei gilydd! Roedd cysgod y cerflun 
yn cael ei daflu dros lawer o’r ddinas ac 
yn adlewyrchiad o gredoau’r wlad. Wyth 
can llath oddi wrth y cerflun roedd capel 
bychan. Dyma ni’n cael ein croesawu’n 
gynnes i mewn a chael gweithdy celf 
gyda merched y capel. Wrth i ni weddïo 
dros y gweinidog a’i wraig, dyma fi’n 
cofio’r adnod o Ioan 1:5: “Mae’r golau’n 

dal i ddisgleirio yn y tywyllwch, 
a’r tywyllwch wedi methu ei 
ddiffodd.” 

Roedd y gymuned fechan yma 
yn Sendai yn disgleirio golau’r 
Arglwydd, er eu bod nhw yn byw 
yn llythrennol yng nghysgod y 
ddelw ac yn ei chysgod syniadol. 
Mi oeddwn i’n diolch i Dduw am 
eu dyfalbarhad.  

Gêm bêl-droed yn Morioka

Pêl-droed yn offeryn cenhadol  
yn Morioka 
Ar ôl bod yn Sendai, aethom ni i fyny 
i Morioka. Mae gwaith arbennig yn 
digwydd yn y capel lleol yno. Bu Pastor 
Kondo a’i wraig yn gweithio’n ddygn 
ers blynyddoedd yn creu cysylltiadau 
â’r gymuned ac mae’r capel yn brysur 
trwy’r wythnos. Un o brosiectau newydd 
y capel oedd eu bod nhw wedi creu 
cyswllt â’r tîm pêl-droed lleol ac roedd 
astudiaeth feiblaidd i’r pêl-droedwyr 
unwaith yr wythnos, yn ogystal â’r capel 
i gyd yn mynd i wylio’r gemau ar ddydd 
Sadwrn! Dyma gapel yn llawn bwrlwm  
a hwyl! 

Canolfan Gristnogol Kinshuko

Canolfan Gristnogol sy’n allweddol 
i’r gwaith
Roedd dau o gyn-aelodau’r capel 
wedi symud i Nishiwaga, yng nghanol 
gwlad Japan, er mwyn gweithio mewn 
canolfan Gristnogol yno. A phan aethon 
ni i ymweld â chanolfan Gristnogol 
Kinshuko, roedd croeso mawr i’w gael. 
Roedd hi newydd gael ei hadnewyddu er 
mwyn gallu croesawu mwy o bobl, gan ei 

(parhad ar y dudalen nesaf)

Cerflun Bwdha’n gysgod dros y ddinas Miriam Watling

Penwythnos y merched yng nghanolfan Kinshuko

Beth yw ystyr  
y meini hyn?
Yn y rhifyn cyfredol o Cristion, y 
cylchgrawn deufisol cydenwadol, mae 
Dafydd Iwan yn rhannu ychydig am 
ei weledigaeth ef ar gyfer adeiladau 
eglwysig yn Nghymru. Dyma ddyfyniad 
ohoni:

Ond dyw’r drefn bresennol ddim yn 
digon da; rhaid cael mesur o gyd-
ddealltwriaeth rhwng yr enwadau 
sut i ymdrin â chapeli gwag. Does 
dim synnwyr na chyfiawnhad moesol 
dros sefyllfa lle mae cymaint o bobol 
heb gartref addas tra bod enwadau 
Cristnogol yn mynnu gwerthu eu 
hadeiladau am y pris uchaf heb i 
hynny gyfrannu dim tuag at ddarparu 
cartrefi cymdeithasol. Yr unig ateb 
hyd y gwelaf fi yw bod yr enwadau 
yn dod at ei gilydd a phenderfynu ar 
bolisi cytûn lle bydd rhai adeiladau 
(a thiroedd) yn cael eu gwerthu, a 
chyfran o’r arian yn mynd tuag at 
ddarparu cartrefi fforddiadwy. Ac 
mewn rhai amgylchiadau, gellid 
addasu’r adeiladau ar gyfer defnydd 

cymunedol, naill ai fel canolfannau 
aml-bwrpas neu’n rhannol fel tai neu 
fflatiau. Ond i wneud hyn, mae angen 
ewyllys bendant ar ran yr enwadau 
– ac ar ein rhan ninnau fel aelodau –  
i sicrhau cydweithio effeithiol.

Gallwch ddarllen yr erthygl yn llawn yn 
Cristion, 249 (Mawrth / Ebrill 2025).

Bydd Dafydd Iwan yn un o’r siaradwyr 
yn y gynhadledd ar adeiladau eglwysig 
a gynhelir yn Llandudno, ar 2 Ebrill. 
Mynnwch eich lle drwy ddilyn y 
cyfarwyddiadau ar y poster. Ll

bod hi wedi mynd yn rhy fach o ran maint. 
Ar ein taith o amgylch y wlad mi ges i 
sgyrsiau gyda llawer iawn o Gristnogion, 
a’r rhan helaethaf ohonyn nhw wedi bod 
yno ac wedi dod i ffydd yng Nghanolfan 
Kinshuko. Roedd yr adnod “Rho bopeth 
wnei di yn nwylo’r ARGLWYDD, a bydd dy 
gynlluniau’n llwyddo” (Diarhebion 16:3) 
ar stepen eu drws. Wedi i mi glywed am 

hanes y wlad, roedd geiriau’r adnod yn 
dangos eu dyfalbarhad a’u ffyddlondeb.  

Mae gan Japan le arbennig yn fy nghalon, 
yn enwedig ar ôl cyfarfod cymaint o 
bobl anhygoel yno ar ein taith. Cefais 
fy syfrdanu gan eu gweithgarwch a’u 
ffyddlondeb yn yr Arglwydd. Mewn 
gwlad lle nad yw pobl yn gweld angen 
unrhyw fath o ffydd, mae’r Arglwydd 
yn meddalu calonnau ac ar waith yno. 
Mi oeddwn i’n synnu at debygrwydd y 
sefyllfa i’n sefyllfa ni yng Nghymru. Er 
nad yw ein hanes yr un fath, mae ein 
sialensau heddiw yn debyg iawn. Roedd 
eu gweledigaeth newydd i fod yn rhan 
o’u cymunedau lleol ac i godi eu llais 
yn amlwg yn gweithio. Dwi’n diolch i 
Dduw nad oes cymaint o bobl Japan heb 
glywed yr Efengyl ag mae’r ystadegau yn 
eu honni a bod y golau yn dal i ddisgleirio 
yn y tywyllwch.  

Miriam Watling, Llundain 

